
Introdución 

Estas eleccións son unha oportunidade histórica para que o nacionalismo galego lidere un 

goberno de cambio que abra un tempo novo e dea unha oportunidade para Galiza. É importante 

para o país e é importante sobre todo para territorios como o de Ourense, gobernados 

historicamente por forzas estatais na maioría das súas institucións e que sofren ano a ano un 

abandono e unha discriminación que pinga a pinga teñen un resultado nefasto. Algúns exemplos: 

 Ourense perdeu desde 2009 máis de 31.000 hab. (-31.362), o 9,2% da poboación cando o conxunto 

de Galiza perdeu tres veces menos (3,8%). Equivale a eliminar dun golpe Verín, O Barco de Valdeorras 

e Celanova. Máis grave é se analizamos a evolución por franxas de idade, temos desde 2009 28.000 

habitantes de menos de 35 anos. 
 

 Neste tempo perdeu máis de 3.000 afiliacións á seguridade social, temos a taxa de actividade máis 

baixa de todo o Estado, seguimos a ter a pensións máis baixas de todo o Estado, e é a única provincia 

na que hai máis pensionistas que activos. 
 

 Perdéronse máis de 2.000 explotacións agrarias, sobre todo no sector de vacún de carne, co 

correspondente despoboamento que iso supón do noso medio rural. 
 

 O ingreso medio por fogar máis baixo de Galiza. 
 

 A área sanitaria de Ourense, Verín e Valdeorras ten os peores datos de lista de agarda de consultas 

ou cirúrxica de todo o país e, malia ser a poboación máis avellentada, é a que menos prazas de 

residencias públicas ten. 

Para darlle a volta a esta situación é necesario un cambio galego, un cambio liderado polo BNG, 

que ten un proxecto para o conxunto do país, un país no que non pode haber galegos de primeira e 

de segunda. Para un resultado diferente non servirán receitas localistas, que xa vimos en Ourense 

como eran simplemente a cara B do Partido Popular, nin tampouco receitas importadas que non 

teñen a diagnose e o coñecemento que se precisan. 

Hoxe o BNG está preparado para darlle unha saída a Galiza e a Ourense. Por iso estamos hoxe 

aquí, poñendo en común con representantes institucionais as necesidades de Ourense e os retos 

de futuro para ultimar o noso programa de goberno. Nas próximas semanas intensificaremos o 

contacto social e sectorial do que saen estas propostas de cara á súa concreción final, pero xa 

podemos avanzar que será o programa dun goberno que que terá no equilibrio e na xustiza territorial 

un dos seus principais eixos. 

A experiencia, recente e pasada, demostrou que apostar por fórmulas e opcións de carácter estatal 

nunca beneficiaron a cidadanía de Ourense. Esta parte do país continúa inmersa nunha crise social 

e económica que arrastra desde hai décadas malia a súa enorme riqueza. A cidade e as comarcas 

precisan atención, precisan recursos e investimento, precisan proxecto por parte das diferentes 

administracións públicas para favorecer o desenvolvemento social e económico, aproveitando 

todas as potencialidades que teñen. 

Comprometémonos a poñer punto e final a unha discriminación e abandonos estruturais que hai 

que deixar atrás. 

É agora. É a hora de Ourense, é a hora de Galiza. Comprometémonos a defender propostas que 

consideramos básicas para o desenvolvemento económico e social de Ourense: 

1. PUNTO DE PARTIDA O EQUILIBRIO TERRITORIAL COMO EIXO DE GOBERNO. 

UN PAÍS SEN GALEGOS DE PRIMEIRA E DE SEGUNDA. 

O BNG ten un proxecto para Galiza e esa é a alternativa para que territorios historicamente 

castigados e cuns índices socioeconómicos preocupantes como as comarcas de Ourense teñan 

unha alternativa de futuro. Para iso o equilibrio territorial debe ser un eixo, e o BNG impulsará a 

Axenda Territorial Galega (ATG) para avanzar cara a un país máis vertebrado e con maior cohesión 

social e económica. A Axenda Territorial Galega (ATG) está entendida como un conxunto de 

instrumentos políticos, financeiros, de ordenación do territorio, tecnolóxicos e de dotación de 

equipamentos e servizos para corrixir os desequilibrios territoriais e avanzar cara a cohesión 

socioeconómica. Para concretar este acordo desenvolverase un plan de desenvolvemento en 

zonas declaradas de maior interese ou prioridade. Artellaranse diferentes Plans territoriais 

específicos (A Limia, A Raia, Valdeorras, O Ribeiro...) e articularase por medio das seguintes liñas 

de actuación: 

 A creación de núcleos de desenvolvemento para a atraer investimentos e actividades 

produtivas non especulativas e non depredatorias cara a zonas declaradas prioritarias. 
 

 A dotación dun fondo de equilibrio territorial, de periodicidade quinquenal, para impulsar 

investimentos en infraestruturas e servizos de carácter estratéxico. 
 

 A mellora da dotación de servizos públicos básicos, nomeadamente de atención á infancia, 

sociosanitarios, educativos, lecer, de saúde e de atención integral á vellez. 
 

 O artellamento dun plan de apoio ás PEMES (especialmente de autónomos e autonómas) e 

a iniciativas de economía social. 
 

 O desenvolvemento de programas de restauración, rexeneración e dinamización do 

patrimonio natural, da paisaxe e do patrimonio cultural. 
 

 A creación de centros de transformación agroalimentaria e de instrumentos para a 

recuperación e posta en produción de terras aptas para a produción de alimentos. 
 

 Instrumentos para a fixación e atracción de poboación en actividades produtivas e de posta 

en valor do territorio como o tícket rural, unha medida que implicaría unha axuda anual dun 

mínimo de 15.000€ durante cinco anos para proxectos con sede e domicilio fiscal no rural. 
 

 Un plan de emprego xuvenil (para menores de 35 anos) e de emprego feminino vencellado 

ao desenvolvemento de actividades produtivas e de servizos en zonas declaradas de 

interese para o equilibrio territorial. 
 

 Un programa de apoio á produción de enerxía renovábel comunitaria de proximidade, 

vencellado a PEMES, parques empresariais e proxectos de emprendemento. 
 

 O desenvolvemento de infraestruturas e de capacitación no ámbito tecnolóxico e das 

competencias dixitais. 
 

 Plan de mobilidade no rural. Definido a nivel municipal e comarcal, de xeito que facilite a 

mobilidade entre as distintas entidades de poboación dos concellos e a súa conexión coa 

vila/cidade que actúa de centro de servizos. Un modelo feito a escala das pequenas 

empresas de transporte. Un programa para a mellora da mobilidade (taxi rural) para facilitar 

o acceso a núcleos urbanos e servizos básicos. 
 

 Plan de recuperación de  vivendas no rural e creación dun banco de vivendas urbanas. 

Ourense ten a maior porcentaxe de poboación maior de 65 anos de toda Galiza, un 32% dos nosos 

habitantes, un de cada tres ourensáns e importantes zonas de grande lonxevidade. O 

avellentamento non é un problema, é un valor e é un dereito que temos que blindar. Así mesmo, a 

dotación dos servizos públicos esenciais debe de estar garantida e non se pode permitir que polo 

feito de vivir nas comarcas de Ourense o acceso sexa menor ou inexistente. 

 

2. UNHA VELLEZ DIGNA. INVESTIMENTO PÚBLICO PARA BLINDAR A ATENCIÓN Á 

DEPENDENCIA E DOTAR DE POLÍTICAS PARA O AVELLENTAMENTO ACTIVO, INCREMENTO 

DE PRAZAS PÚBLICOS RESIDENCIAS E CENTROS DE DÍA PÚBLICOS 

Ourense é a circunscrición galega con menos centros de día e con maior número de residencias de 

maiores privadas. Ao tempo, ten os maiores indicadores de avellentamento. É preciso incrementar 

estes servizos, aumentar a dotación e impulsar un novo modelo de residencias tanto na cidade 

como cunha adecuada dotación comarcal que permita ás persoas maiores unha vellez digna e 

próxima aos lugares nos que pasaron a súa vida e dar a posibilidade aos maiores que non poden 

vivir sós de recibir coidados minimizando o desarraigo. 

O compromiso do BNG é, ademais, despregue dunha rede pública de servizos de proximidade 

(teleasistencia, axuda a domicilio, Xantar na casa…) encamiñada a promover a autonomía persoal 

e a prevención da dependencia favorecendo a corresponsabilidade social nos coidados e a 

permanencia das persoas maiores nos seus domicilios e nas súas zonas de referencia a través da 

diversificación dos apoios e a atención profesional. Para adaptar ás necesidades do territorio, nas 

comarcas de Ourense cómpre fomentar modelos de referencia internacional como o de Lodoselo 

e impulsar o recoñecemento das localidades máis lonxevas ou zonas azuis, termo acuñado polo 

demógrafo belga Michel Poulain como distintivos de calidade de vida para vivir e avellentar. 

 

3.  IGUALDADE NA ATENCIÓN ÁS PERSOAS CON DISCAPACIDADE 

Ourense é a única circunscrición galega sen un Centro de Atención a Persoas con Discapacidade 

maiores de 21 anos público. Grazas á presión social a Xunta comprometeu un mais despois de 

moitos atrasos as obras aínda están pendentes, con atrasos inxustificados, e non está garantida a 

xestión pública. O BNG comprométese a acelerar a construción e que a xestión sexa 100% pública 

tal e como demandan as familias. 

 

4. MELLORA NOS CENTROS DE REFORMA XUVENIL E DE PROTECCIÓN DE MENORES DO 

COMPLEXO MONTELEDO-MONTEFIZ-MONTEALEGRE 

Corrixir o abandono histórico deste sector, recuperar a xestión pública do centro de Montealegre e 

acometer as reformas pendentes das instalacións do complexo para conseguir espazos adecuados 

así como atender as demandas das e dos profesionais para a redución de rateos e o fomento da 

integración social. 

 

PLAN DE REFORZO E DOTACIÓN DOS SERVIZOS PÚBLICOS PARA GARANTIR 
OS DEREITOS SOCIAIS E PARA CONTRIBUÍR A FIXAR POBOACIÓN 

5. APOSTA POLOS DEREITOS SANITARIOS. REFORZO DA ATENCIÓN PRIMARIA 

ACOMETENDO A CONSTRUCIÓN DOS CENTROS DE SAÚDE PENDENTES E REFORZO DOS 

HOSPITAIS DA ÁREA SANITARIA DE OURENSE, VERÍN E VALDEORRAS. 

Recentemente veñen de coñecerse os datos da Consellaría de Sanidade respecto ás listas de 

agarda ata o primeiro semestre de 2023. Aínda que estes datos só permiten ver a punta do iceberg 

(pois, por exemplo, as derivacións á privada son eliminadas acepte ou non a doente), permiten ver 

que unha vez máis, os datos da área de Verín, Ourense e Valdeorras e, concretamente, os datos do  

Complexo Hospitalario Universitario de Ourense son os peores de Galiza. No conxunto da área 

había ao peche do primeiro semestre do ano 34.752 pacientes agardando unha consulta cun tempo 

medio de 108,6 días fronte aos 62,9 días de media do conxunto de Galiza concentrándose o groso 

do problema nas especialidades de traumatoloxía, oftalmoloxía e rehabilitación. 

Canto á lista de agarda cirúrxica, que afecta a 5.132 persoas, a área sanitaria amosa unha media 

de 68,4 días de agarda, tempo superior á media galega de 65,9 e que no caso concreto do CHUO se 

eleva ata 72,1. Un tempo de espera que no conxunto da área sanitaria é superior á media galega no 

40% das especialidades ofertadas, ao que hai que sumar que cada vez máis o hospital de referencia 

é Vigo. 

É preciso un Plan de reforzo dos hospitais comarcais de Verín e Valdeorras así como o reforzo de 

persoal no CHUO. O BNG comprométese a impulsar un Plan para a eliminación das listas de agarda 

e o impulso de novas especialidades de xeriatría e dunha unidade de ictus co CHUO como hospital 

de referencia e de pneumoloxía no de Valdeorras para unha mellor atención da silicose. É preciso 

tamén un plan de reforzo á atención da saúde da muller incrementando matronas e os servizos de 

xinecoloxía. 

Plan de reforzo da atención primaria e compromiso de construción dos centros de saúde 

pendentes, como o do Vinteún e outro na zona centro de Ourense, co obxectivo de desconxestionar 

o da Cuña e da Ponte e aceleración de proxectos pendentes como o da Rúa. Así mesmo, plan de 

mellora das infraestruturas existentes e dotación de persoal e perfís profesionais. 

 

6. IGUALDADE NO ACCESO AOS RECURSOS CONTRA A VIOLENCIA MACHISTA. 

Ademais de pular pola posta en marcha do xulgado exclusivo e excluínte de violencia machista na 

cidade e de dotar adecuadamente a atención ás vítimas, é precisa a ampliación da rede dos CIM 

(hoxe, 17) e das prazas da rede de acollemento (só hai na cidade). Así mesmo, a garantía de que 

os centros de atención 24 horas de violencia sexual estarán aliñados cos sete hospitais públicos 

para garantir a atención das vítimas sen discriminacións segundo o territorio, pois a Xunta primeiro 

excluíu Ourense e de momento está planificado só na cidade, aínda sen data. Impulso da reforma 

dos Puntos de Encontro Familiar, ampliación da rede e nova localización do de Ourense, demanda 

histórica do feminismo. Fomentar a participación real das mulleres na actividade social nos 

espazos rurais, con actuacións especificamente deseñadas para elas. 

7. AMPLIAR A REDE DE ESCOLAS INFANTÍS 

Aínda coa crise demográfica, medio cento de nenos e nenas quedaron sen praza neste inicio de 

curso. A crise demográfica foi empregada polo goberno galego como coartada para non avanzar 

na creación de prazas e de escolas infantís, que é necesario abordar. 

 

8. INCREMENTO INMEDIATO DE 100€ DAS PENSIÓNS NON CONTRIBUTIVAS. 

Ourense ten a maior porcentaxe de pensións non contributivas e unha medida que pode e debe 

tomar a Xunta é o incremento da achega autonómica para elevalas en 100 euros e impulsar un Plan 

contra o empobrecemento das persoas maiores tendo en conta que sete de cada dez pensionistas 

de Ourense cobran por debaixo do SMI. 

 

9. IMPULSO DO COÑECEMENTO. FOMENTO DO CAMPUS DA AUGA E DOS CENTROS 

TECNOLÓXICOS DE INNOVACIÓN. 

Aposta polo reforzo do Campus de Ourense, incrementando o financiamento do ensino universitario 

e buscando un consenso con base no compromiso da non redución de oferta educativa e no 

fomento de novas titulacións e especializacións de investigación que o reforcen, especialmente 

ligadas aos sectores produtivos. É preciso así mesmo incrementar a oferta residencial para as e os 

estudantes e impulsar a rede de innovación galega ao abeiro dun Pacto galego pola ciencia que 

comprometa o 3% do orzamento da Xunta. 

 

10. OURENSE COMO MOTOR DA GALIZA TERMAL. 

Impulso orzamentario, lexislativo e organizativo ao termalismo concibido como unha gran área de 

desenvolvemento que non se reduza ao monocultivo turístico. Impulso dun Plan Estratéxico de 

investigación e desenvolvemento para a aplicación e usos das augas termais e das augas 

mineromedicinais (frías): historia, patrimonio e arqueoloxía; usos sociais; saúde, ciencia e benestar 

con protagonismo do Campus da auga. Reforma do marco legal do termalismo para corrixir os 

problemas da última modificación e garantir a  incorporación do termalismo como ben público para 

a cidadanía. Creación dun Consorcio termal no que estean presentes todas as administracións. 

Aprobación interdisciplinar dun verdadeiro Plan Termal Galego que incorpore, entre outras medidas, 

un Plan de dotación de infraestruturas e un Plan de usos no SERGAS. 

 

11. LIDERADO OURENSÁN ANTE A CRISE CLIMÁTICA: Estratexia integral Ourense 2050 e 

impulso dun centro de estudo do cambio climático conectado co Campus. 

As condicións climáticas de Ourense fan que esta parte do país estea chamada a liderar as medidas 

de resposta á emerxencia ambiental e á crise climática cunha Estratexia integral Ourense 2050 con 

PROPOSTAS PARA O ÁMBITO 
ECONÓMICO E DOS SECTORES PRODUTIVOS 



PLAN OURENSE VIVO 
 

programas específicos para prever a perda de biodiversidade, a degradación e a fragmentación de 

hábitats, o risco de grandes incendios, a contaminación dos solos e do medio urbano, as 

repercusións no sector agrogandeiro e na saúde da poboación así como os problemas derivados 

da escaseza de auga, tanto para o consumo humano como para as actividades económicas, 

especialmente o sector agrario e gandeiro polas alteracións nos ciclos dos cultivos e na 

alimentación do gando. 

 

12. UN MEDIO RURAL VIVO E CON RELEVO XERACIONAL 

Plan de Incorporación da mocidade á actividade agraria. Medidas destinadas a corrixir 

paulatinamente o elevado avellentamento do noso sector agrario, promovendo a incorporación de 

persoas novas, especialmente nos sectores produtivos puxantes: 

 Priorización no Plano Estratéxico da PAC dos investimentos dirixidos á instalación de 

agricultoras/es mozas/os. 
 

 Mellorar a formación específica dirixida ás novas incorporacións. 
 

 Asegurar o acompañamento técnico do proxecto de incorporación durante os cinco 

primeiros anos, incrementando as ofertas de FP dual nos centros de ensino de Xinzo, Verín, 

Ribadavia, O Barco e Bande. 
 

 Facilitar o acceso á terra mediante modelos innovadores, dirixidos especificamente á 

mocidade. 
 

 Medidas de intermediación públicas para facilitar que as explotacións de titulares que se 

xubilan (priorizando as comarcas de montaña) e non teñen sucesión, podan permitir a 

incorporación de novos agricultores. 

Apoio ao pastoreo nos montes veciñais, figura única de xestión comunitaria, e de ampla 

implantación en Ourense, xa que dispoñemos de aproximandamente 1.300 . 

En colaboración con estas Comunidades de Montes, desde o BNG impulsaremos un plan de 

recuperación de gando no monte (vacún de carne, ovino e cabrún) especialmente nas comarcas do 

Macizo Central e Baixa Limia, baseado no pastoreo. Estas actuacións non só terán como obxectivo 

crear emprego e riqueza no rural, senón que a súa planificación e execución procurará a 

sustentabilidade ambiental e a prevención de incendios. 

Plan de fomento da agricultura ecolóxica, xa que na actualidade Galiza representa apenas 1,6% da 

SAU certificada en ecolóxico no total do Estado, e especialmente Ourense dispón de capital humano 

e espazo territorial  para acometer un importante impulso nos vindeiros 5 anos. 

 

13. DINAMIZACIÓN DOS NOSOS SECTORES PRODUTIVOS 

A produción de alimentos dun xeito respectuosos co medio no rural  Ourensán e que incrementen 

o valor engadido a través da transformación en proximidade deses produtos, completando os ciclos 

produtivos, será obxectivo da BNG. 

Asegurar a venda do que se produce a un prezo xusto á xente agricultora. A rendibilidade das 

explotacións agrarias, a través de prezos dignos, ten que ser unha prioridade, tal e como xa fixemos 

na Consellería do Medio Rural entre 2005-2009, e que despois o PP eliminou: fomento da 

implantación dos Contratos Homologados como o mellor xeito para estabelecer relacións 

contractuais entre o sector produtor e o transformador. 

Viño 

 Tendo en conta que Ourense conta con 4 das 5 D.O. de viño de Galiza, é precisa a elaboración 

dunha lei do viño de Galiza que considere as potencialidades da nosa vitivinicultura. 
 

 Financiamento de medidas de reconversión e reestruturación de viñedo, con especial 

atencións a “proxectos singulares” de agrupación de viñedos. 
 

 Apoio aos investimentos nos procesos de industrialización e comercialización, 

especialmente nas pequenas adegas, que controle e limite o “acaparamento” de viñedos por 

parte de grandes empresas foráneas. 
 

 Impulso dentro do Banco de Terras de medidas específicas para fomentar o arrendamento 

a longo/medio prazo de superficies de cultivo de vide, con especial atención á comarca do 

Ribeiro no que se leva producido, nos últimos anos, un importante abandono de superficie 

de viñedo. 
 

 Reconstitución das distintas Mesas do Viño como ferramenta de interlocución do sector coa 

administración. 

Pataca e cereal 

A comarca da Limia é a comarca agrícola máis importante de Galiza. Varios son os retos 

inmediatos: 

 Impulso e mellora de infraestruturas que permitan reducir custos: regadío integral e mellora 

do seu uso. 
 

 Impulso ás estruturas de produción de pataca de semente propia. 
 

 Apoio á instalación de empresas transformadoras dando prioridade a aquelas iniciativas 

cooperativas. 
 

 Fomento da produción de cereais de calidade en Galiza. 
 

 Reforzamento da política de apoio á cooperación entre produtores de cereal e industria para 

o desenvolvemento da produción. 

 

14. CREACIÓN DE NOVAS REDES DE COMERCIALIZACIÓN DE PRODUTOS AGRARIOS EN CICLO 

CURTO, A TRAVÉS DOS MÚLTIPLES MERCADOS DOS QUE DISPOÑEMOS: 

 

 Fomentar a través de políticas públicas novas formas de comercialización que ofrezan unha 

saída comercial a produtores que, polo seu tamaño e dispersión, teñen elevados custos de 

distribución. Alén disto está a potenciación de feiras (mercados locais) cando for posíbel, un 

formato que ademais en determinados lugares poden ser unha potente vía de atractivo 

turístico. 

 Posta en marcha dun programa de compra pública deste tipo de produtos locais para 

xeneralizar o seu consumo na restauración colectiva (centros asistenciais, hospitais, 

colexios, comedores da administración, universidades,...). Incluíndo ademais 

obrigatoriedade dun mínimo de produtos local e ecolóxico nestes menús. 
 

 Posta en marcha dun cheque de compra de alimentación (cesta básica de alimentación) 

para as familias de menores rendas que inclúa produto local e ecolóxico. 

 

15. POLÍTICAS PARA UN MONTE VIVO 

 

 Centros de xestión do monte, pensando nunha ferramenta pública de apoio á xestión do 

monte privado. O despoboamento e avellentamento está a provocar que moitos montes das 

comarcas de Ourense sexan de difícil xestión privada, polo que debe ser a Xunta de Galiza 

que poña en marcha unha ferramenta de xestión destes montes en serio perigo de abandono, 

e conseguinte “pasto de lume” 

 Apoiar técnica, económica e financeiramente os modelos de xestión conxunta tanto nos 

polígonos agrícolas, gandeiros ou forestais (UXFOR). Modelo de éxito en 2008 sobre todo en 

zonas da montaña de A Gudiña, Vilardevós e A Mezquita. Artellar actuacións financeiras e 

axudas para atraer e impulsar oportunidades de emprendemento local en base á valorización 

dos ecosistemas forestais autóctonos. 

 Traballar en novos modelos de xestión do monte, crealos e incentivar o arrendamento. 

Priorizar modelos de gandaría extensiva e ecolóxica nos montes. 

 Liñas de medidas fiscais que favoreza a venda e o arrendamento para pequenas unidades 

familiares.           

 Plan de recuperación e posta en valor das masas de frondosas en zonas de Valdeorras e 

Terras de Trives 

 Fomentar a produción de madeira de calidade e o seu uso para carpintería, móbeis e usos 

estruturais na construción, así como para a provisión de produtos bio-baseados (téxtil, 

embalaxes, enerxía e mesmo a construción e electrónica), atendendo ao aumento da 

demanda de materiais e produtos naturais, renovables, sostibles e de baixo impacto 

ambiental. A biomasa forestal, a madeira e os produtos e materiais derivados da madeira 

deben posicionarse para satisfacer as demandas da nova bioeconomía. 

 

16. O CICLO DA AUGA COMO MOTOR DE REXENERACIÓN E DINAMIZACIÓN 

A auga é un elemento estratéxico, un recurso esencial para a vida e para a actividade económica e 

o consumo humano. O futuro dos pobos vai estar condicionado pola dispoñibilidade de auga, que 

é un recurso limitado, finito. Por iso o BNG considera estratéxica e prioritaria a protección, 

conservación e  boa xestión da auga. Esta visión é aínda máis evidente tendo en conta as previsións 

do cambio climático, que xa están a afectar con intensidade as comarcas de Ourense con 

recorrentes problemas de abastecemento e episodios críticos no sector primario. 

1. Plan territorio resiliente fronte á seca de protección e conservación das reservas de auga 

superficiais e subterráneas: declaración como recurso estratéxico e prioritario e 

protección destas reservas de auga. 
 

2. Plan Humidais: protección de recursos, declaración de reservas estratéxicas de auga e 

biodiversidade. 
 

3. Plan de Modernización das redes municipais de abastecemento de auga (protección de 

acuíferos, mellora da eficiencia, automatización, dixitalización, big data). 
 

4. Plan de modernización das redes comunitarias e veciñais de abastecemento de auga 

(protección de acuíferos, eficiencia e aforro, automatización, dixitalización, big data). 

 

5. Programa de dimensionamento de redes de saneamento e de separación de pluviais e 

residuais nos núcleos urbanos. 
 

6. Construción de EDAR de diferentes tipoloxías para ámbitos rurais e urbanos. Sistemas 

de depuración para núcleos de 50 habitantes máximo. 
 

7. Plan de reutilización de augas residuais e de lodos de depuradoras 

Xestión galega para os ríos. Ourense é a única parte do país na que todos os seus ríos dependen 

de decisións que se toman a 500km. Isto é unha anomalía democrática e supón obstáculos cotiáns. 

Demandamos a transferencia íntegra da Confederación hidrográfica do Miño-Sil e da sub-bacía do 

Támega, que hoxe en día dependen da Confederación do Douro. Así mesmo, é preciso acometer un 

Plan integral de saneamento e recuperación. 

 

17. OURENSE É ENERXÍA, CAMBIO DE MODELO A FAVOR DA SOCIEDADE E DO 

DESENVOLVEMENTO ECONÓMICO 

As comarcas de Ourense teñen instalada no seu territorio a metade da gran hidráulica de Galiza, 

con grandes encoros impostos no franquismo e explotado polas grandes multinacionais. Ademais, 

prevese que triplique a súa xeración eólica nos próximos anos, con afectación a importantes 

valores ambientais coma o Macizo central, e conta tamén coa previsión dunha importante 

expansión fotovoltaica. Porén, esta xeración enerxética non está a servir para garantir un retorno 

económico para o territorio. 

É necesario impulsar un Novo modelo enerxético galego que implique apostar pola eficiencia 

enerxética e a xeración descentralizada así como por unha nova ordenación de tecnoloxías, a 

comezar por un novo Plan sectorial eólico e aposte pola participación pública a partir dunha 

Empresa galega de enerxía.  Propoñemos rescatar para o público a xestión das centrais hidráulicas 

que vaian caducando (como Castadón e Castro Caldelas) para constituír unha futura empresa 

pública galega e tamén demandar unha tarifa eléctrica galega que teña un prezo máis competitivo 

para os territorios produtores excedentarios de enerxía eléctrica. 

 

 

 

 

ESTRATEXIA GALEGA DA AUGA 2030 

18. MESA POLA INDUSTRIA 

É precisa unha aposta polo desenvolvemento industrial das comarcas ourensás, dunha banda 

desenvolvendo as infraestruturas pendentes dos polígonos de San Cibrao-Pereiro, especialmente 

coa A-52 e traslado da estación de mercadorías, e doutra banda, aumentando o chan industrial 

impulsando os polígonos pendentes, como o de Tamagos, para responder á falta de chan industrial 

do eixo Vigo-Pontevedra e aproveitar a sinerxía e proximidade con Portugal. Así mesmo, é precisa 

unha estratexia específica de reindustrialización que aproveite o potencial existente en sectores 

como a automoción e que aposte pola modernización e o fomento de sectores punteiros como o 

da lousa. 

 

19. AXENDA DIXITAL. INFRAESTRUTURAS DIXITAIS, CAPACITACIÓN E TERRITORIO 

INTELIXENTE 

Fomento dunha dixitalización inclusiva, vertebradora e dinamizadora, que contemple unha 

verdadeira Axenda dixital que aposte polas infraestruturas necesarias para garantir a 

conectividade, por unha política activa para a adquisición de competencias e por avanzar no Plan 

Territorio Intelixente para o emprego de tecnoloxías de intelixencia artificial na recollida de datos 

(atmosféricos, control de incendios, terra, monte, gandaría, augas...) ao longo do territorio para a 

optimización das políticas públicas. 

 

20. PLAN DE IMPULSO Á RESTAURACIÓN DO PATRIMONIO 

Aposta pola recuperación, valorización e dinamización do patrimonio material e inmaterial a partir 

do ciclo festivo e dos informes de patrimonio da lista vermella e do elaborado polo Foro Liceo 

“OURENSE, TURISMO MONUMENTAL” Ampliación das figuras de protección e fomento de plans 

específicos en campos singulares como as torres defensivas ou o patrimonio ligado á raia. 

 

21. FOMENTO DA ACTIVIDADE CULTURAL 

Estratexia específica por sectores, como pode ser o Plan Ourense é teatro para a posta en valor a 

partir da rede de teatro amador e de mostras existentes nas comarcas de Ourense (Ribadavia, 

Carballiño, aposta por recuperar e apoiar as da cidade, etc). 

22. OURENSE CAPITAL FERROVIARIA DO PAÍS. APOSTA POR UN TREN DIGNO PARA O 

INTERIOR. VERTEBRAR AS COMARCAS DE OURENSE E CONECTARNOS COAS CIDADES 

GALEGAS. 

Defensa dunha intermodal digna para Ourense, propia do século XXI, infraestrutura chave e 

estratéxica para o desenvolvemento da cidade e a vertebración das demais comarcas e que debe 

ir acompañada dunha modernización da conexión por transporte público por estrada e por tren. 

Defensa da implantación dun servizo de proximidades ferroviarias que conecte Ourense coas 

principais cidades galegas, aproveitando as infraestruturas existentes ao tempo que se reclama a 

transferencia a Galiza das liñas interiores para seren xestionadas a través dunha empresa pública 

galega de transporte ferroviario. De forma concreta, modernizar a liña do Miño entre Vigo-Ourense-

Valdeorras e impulsar o aproveitamento do eixo Ourense-A Gudiña. Recuperar apeadoiros e dotar 

das conexións, frecuencias, horarios e tarifas necesarias para fomentar o seu uso. Recuperar as 

liñas eliminadas coa desculpa da COVID-19 que aínda non se recuperaron e tamén o tren nocturno 

a Barcelona. Abaratar o tren AVANT para corrixir o agravio de que sexa un 60% máis caro que a 

franxa atlántica así como mellorar os horarios, aumentar as frecuencias e garantir que haxa trens 

de regreso cando menos até as 21:30.   

Posta en marcha dun plan de Transporte Metropolitano (que inclúa liña de “metro en superficie” 

entre as estacións de Empalme e San Francisco co polígono San Cibrao) que conecte a cidade e 

concellos limítrofes cos polígonos empresariais co duplo obxectivo de dar servizo, 

fundamentalmente ás persoas que alí traballan e ao mesmo tempo contribuír á diminución do 

tráfico de vehículos privados, coa correspondente mellora medioambiental. 

 

23. ESTRADAS SEGURAS E CUMPRIMENTO COAS CONEXIÓNS PENDENTES 

Traballar na senda aberta polo acordo de investidura, cun abaratamento histórico da AP-53, de cara 

a conseguir a transferencia á Galiza e liberalización da AP-53. Execución dos tramos pendentes na 

Galiza da A-76 que permitirán conectar máis axilmente as comarcas do sur de Lugo e a cidade de 

Ourense entre si e facilitar a saída cara á comarca do Bierzo. Plan integral de reparación de estradas 

e prevención da sinistralidade viaria para a mellora da A-52, N-120, N-540, N-541. Finalización da 

autovía a Lugo e enlace co Carballiño e o seu polígono, impulsar unha alternativa para enlazar a AG-

31 ata Portugal. Completar as obras do Corredor Atlántico de Mercadorías, para o que deben 

abordarse con urxencia as obras do eixo Ourense–Monforte–Lugo. 

Conexión viaria entre parques empresariais do entorno de Ourense (San Cibrao, Barreiros e Pereiro) 

que conecte a cidade transporte, a zona leste e sur. É dicir, remate da conexión da VG-3.1 coa OU-

101. 

 

 

 

POSICIÓN DE PAÍS PARA IMPULSAR AS INFRAESTRUTURAS VIARIAS E 
FERROVIARIAS PENDENTES 

24. OURENSE E PORTUGAL, CONEXIÓN E COOPERACIÓN 

Impulso ás conexións pendentes con Portugal e mellora das vías secundarias, impulsando máis e 

mellor transporte público e apostando polas conexións ferroviarias, a comezar polo reforzo da liña 

do Miño cara Guillarei como estratexia ante o impulso portugués da alta velocidade. Aproveitar a 

zona fronteiriza como elemento de procura de sinerxías e colaboracións con Portugal fomentando 

a eurocidade e impulso á Lei Paz Andrade garantindo a extensión do ensino de portugués 

ofertándoo no sur a través da EOI e impulsando a súa implantación tamén nos centros de ensino 

secundario. 

 

25. IMPULSO ÁS COMARCAS COMO MOTOR ECONÓMICO E SOCIAL 

Aposta polo policentrismo comarcal: os servizos, a conectividade, o fluxo e intercambio de 

mercadorías e materias primas, debe centrarse nun desenvolvemento comarcal endóxeno, 

potenciando a dotación de infraestruturas en todas as cabeceiras de comarca, e non de unhas en 

detrimento de outras. Creación dos “centros de desenvolvemento rural” no que se centralice a 

xestión administrativa de apoio á actividade económica das áreas rurais (GDR, OAC, Distritos 

Forestais, asesoramento ao novo/a agricultor,...). 

Ourense cidade, na que reside ⅓ da poboación, pode servir de motor económico dunha ampla zona-

sur do país, para o que é preciso acometer proxectos estratéxicos: nova estación intermodal 

ferrocarril, reapertura das Prazas de Abastos, reforma integral da Cadea Vella e do entorno das 

Burgas, soterramento da avda. Otero Pedrayo, etc nas que un goberno galego do BNG colaborará 

activamente. 

